
MARC  E  NUMAR 



A Numar i piçave il 2. 

I sucedeve simpri cuant che alc lu lambicave: in 

cualsisei puest dulà che lu veve, il doi i piçave, 

nancje che al fos stât une Moscje Panzone cuant 

che si poie e e bale e si remene e e sgarbete ca e là, 

come che a fasin dutis lis moscjis panzonis cuant 

che no lis viôt nissun. 

Numar al sghindà une poce e al scomençà a pensâ 

a ce che al podeve jessi, chel pensîr che lu 

lambicave, e intant che al pensave si cjalave i pîts, 

par viodi se par câs il 2 al jere li, e magari gratâsal. 

Nuie di fâ: nol jere. 

 

Numar al steve corint svelt sul 6 e sul 9, ancje se chei, aromai, ju veve rabaltâts cetantis 

voltis che nol saveve nancje lui cuâl che al jere un e cuâl chel altri. A jerin diferents di 

colôr, chel se al visave, ma no i jere di jutori. Cun di plui, savê di vêju come pîts, no i 

coventave a nuie, jessint che a lui al jere il 2, che i piçâve. 

«Ah sì! I colôrs!» al businà, fasint scjampâ vie une plante di Çussescusse, poiade su la 

ramascje che al steve passant sot. Cheste e svualà vie fasint çuuus çuuus çuuus, come che a 

fasin simpri lis Çussiscussis cuant che i dà fastidi alc. 

A Numar no i interessave. Si visà pluitost che no jerin tant i colôrs che al veve tal cjâf, 

ma l’Arc di Sant Marc, nuiemancul che chel che in chel moment al jere tal cîl denant di 

lui, implantât tai morâi dal Bosc di Çuf. 

 

Il 2 però al leve indenant a piçâi, e Numar, 

simpri corint, si cjalà plui adalt, ma… nuie!  

Al viodè il 4, il 7, il 5… parfin il 0, che chel, 

pardut dulà che lu meteve, no i deve mai 

fastidi. E pûr, la piçe nol rivave adore a cjatâle. 

Che la vedi sul cjâf? al pensà. 



E intant che al sburtave i voi dentri dal 8, par cjalâ par sù, ve che si visà di bot il pensîr 

che lu lambicave. 

«Li lidrîs!» al businà, «Lis lidrîs dal Arc di Sant Marc!» 

Eh… bon, ce veiso di fâ. Numar al jere fat cussì: cuant che i passave pal cjâf un di chei 

pensîrs cence nancje un numar, lui nol jere in câs di rivâ a tignîlu fer. I scjampave vie des 

mans come un bisat, ancje se lui lis mans no lis veve nancje.  

Migo come i pensîrs cui numars! Ah, chei i stevin intor come une moscje, ma cence fâi 

vignî nissune pice. No sai… par esempli se une volte al pensave a trops pâi de lûs che a 

son tal paîs di... ce saio... disìn Pampalune; ve che chel pensîr s’al visave par simpri, tant 

che se in cualsisei moment i domandais trops che ‘nt son lui ti rispuint subit.  

143, ti dîs cun braùre. 

Ma i pensîrs, come chel sul Arc di Sant Marc, nuie, i fasevin dome piçâ il 2, che a 

proposit, no lu veve cjatât nancje sul cjâf. 

E pûr mi piçe… al pensà gratantsi il music cu la code, fate cul 5, che al doprave simpri par 

gratâsi il music o la schene, cuant che la tignive in chê posizion. Ma ve che come par 

magjie il 2 al fermà di dâi fastidi! 

Numar al sbassà i voi e al capì che il 2 lu veve metût propit li, sul music, a fâi di muse! 

Cussì se al russà par ben, fasint scjampâ un pâr di Moscjis Panzonis, e si visà il pensîr che 

al veve fat. 

Se l’Arc di Sant Marc al ven fûr de tiere e al va viers il cîl, come i arbui, alore propite 

come i arbui al veve di vê ancje lis lidrîs, e lui – ve parcè 

che al coreve – al veve un grum di voie di lâ a viodi dulà 

che al nasseve l’Arc e magari sgarfâlis fûr, chestis lidrîs, par 

viodi cemût che a son fatis. 

E al scugnive ancje spesseâ, parcè che i Arcs di Sant Marc 

no durin tant e a scjampin svelts tant che… che… nol 

saveve come ce, ma di sigure plui svelts di une Moscje 

Panzone, che cuant che e scjampe tu rivis a viodile, a cori 

daûr e parfin a sorpassâle. Anzit, par solit e je jê che e torne 

indaûr a dâti fastidi, e cence nancje ofindisi par jessi stade 



parade vie. 

No e no. L’Arc di Sant Marc al scjampave vie come… come… ve li: a fuarce di pensâ, il 

2 al veve za tornât a piçâi une altre volte! 

Di ben che propit in chel, Numar al slungjà la code, al rivà intun splaç e lu viodè. 

Al jere propit framieç dai Arbui Svintâts, come lôr solit cidins e pleiâts ducj di une 

bande, par tignî di cont l’aiar cjapât sù dilunc dal temporâl pene passât. L’Arc, biel grues 

e taront, si ficjave inte tiere fofe, cun ducj i siei siet colôrs, comprendût il perlin, chel 

colôr tra blu e viole che Numar nol veve mai rivât adore a capî cual che al jere, ma ae fin 

al veve decidût che al jere compagn al colôr di une Çussescusse madure.  

Al restà cussì a cjalâlu, chest Arc di Sant Marc, spalancant il 8, maraveât di cemût che si 

jevave sù intun moment e al leve a vongolâ par aiar, lant a finîle cuissà in dulà.  

Al è ben strani come arbul, al pensà Numar, e subit al tacà a sgarfâ, parcè che cuissà trop 

stranis che a jerin lis sôs lidrîs. 

E difati al scuvierzè subit che l’Arc, di lidrîs, ‘nt veve dome une, che e deventave vie vie 



plui fine – ma nancje tant fine – e anzit, in pratiche e leve 

indevant e indevant sot tiere, par metris e metris (tancj, ma 

che se al ves volût contà al sarès rivât, jessint che jere 

bravissim su lis robis di contâ). Cun di plui, ve le là chê 

code, che e smalitave plui indevant, gaiarine. 

 

Numar si svicinà. 

Chê lidrîs si moveve cussì tant, ma cussì tant, che dopo un 

pôc che la cjalave al fo costret a ameti che no pareve par 

nuie une lidrîs… e someave pluitost… ce someavie? No i vignive tal cjâf… E pûr… Ce 

ise une robe che e mene la code? Si domandave… «Ma sigûr! Une code!!!» al vuacà fasint 

scjampâ un trop di moscjis inmò daûr a lambicâi il 2. 

Flap, flip, flap, flip, e faseve la code dal Arc di Sant Marc, smalitant ferbinte di ca e di là. 

A Numar i vignì voie di tocjale, doprant il 3 come un pâr di pinzis, ma pene che la tocjâ, 

la code si remenà e si savoltà, gnervose. 

«Ah ma se tu fasis cussì, cemût pratindistu che ti figoti?» al domandà Numar, musticât (o 

almancul, une muse fate striçant un numâr a câs, che lui al pensave che e fos di 

musticât). 

La code però no fermave di smalitâ e cussì a Numar i saltà tal cjâf une idee; ma une idee 

biele, di chês di almancul cent 0, ven a stâi che a pesin pôc ma a valin tant.  

E cuale jerie la idee? Facil! 

Se l’Arc di Sant Marc al veve une code… al di chê altre 

bande al veve di vê par scugnî ancje il cjâf! 

Al cjalà adalt jenfri lis ramascjis dal Bosc di Çuf, sfodradris 

di Çussiscussis. 

L’Arc al straviersave il cîl, coloradissim, cun il ros e il viole 

che a tignivin dentri altris cinc colôrs. (Sì, parcè che i colôrs 

dal Arc a jerin siet, e chel nol s’al dismenteave, jessint un 

pensîr cui numars). 

No ‘nd jere timp di pierdi.  



Numar al ficjà il 5 dentri dal 0, come doprantlu come se al fos une aruede… VIE! 

Al partì come un sfolmenât jenfri i Arbui Svintâts, spaurint i Çussescusse e terorizant i 

Palepic. Al jere cussì veloç che al faseve parfin pleâ i arbui di chê altre bande, robis di fâi 

butâ fûr a colp dut il aiar che a vevin dentri.  

Al veve di cori parcè che al veve pôre che di un moment a chel altri l’Arc si sfantàs, 

propit come che a fasìn i… i… «Buh?» al esclamà Numar, fermantsi propite dulà che 

l’Arc si ficjave dentri inte tiere, ancjemò imbombide di ploie.    

Chest colp nol pierdè timp a sgarfâ. Al striçà il 8 par viodi miôr e al cjaminà tal prât vert 

e bagnât, fasint colâ gotutis dai fros di jerbe dulà che si jerin rimpinadis. 

Puaretis, a stavin picjadis su la jerebe plenis di pôre, no savint ce che ur podeve sucedi se 

a fossin stadis mangjadis de tiere, come che ur veve capitât a tantis di lôr. 

«Ahi! Uhi! Ooohi!», al sintive a ogni pas.  

«Oh, ce comedie!» al esclamà Numar, «Su mo, su mo, no us sucêt nuie di mâl!» e disint 

cussì al tacà a saltâ, fasintlis colà dutis. «Ahiahi! Uhiuhi! Ooohiohi!» si sintive ancjemò. 

E ju lui a saltà: «Ma tropis sêso?!» al disè, cjalant però che la jerbe e jere cuasit sute. 

E pûr i laments a levin indenant: «Ahiaihà! Uhiuihù! Ooohioihò!» 



Numar si fermà, al poià i comedons (bon, 

no propit i comedons, plui che altri al poià 

il 3) su doi claps grandonons e taronts e al 

scrusignà jenfri troncs e fueis. I arbui no 

jerin plui svintâts: cumò a jerin cuiets 

cuiets, fers a niçulà lis lôr fueis par fâlis 

polsâ, jessint che il temporâl lis veve 

tignudis sveadis par dute la gnot. 

Nuie di fâ. No si viodeve nissun cjâf di Arc di Sant Marc. E nancje une altre code.  

«E jere ooore», e disè une vôs basse basse, come se e fos involuçade di une canevace, 

sierade intune scjate e sapulide sot tiere. Numar si scjassâ. 

«Cui ajal fevelât?» al domandà, maraveât, tignintsi dûr tai claps, jessint che dut ator la 

tiere e tacave a bruntulâ e trimâ, e jessint che lui si sintive simpri plui adalt. 

«Cemût sareeessie cui che al fevele? Al è di un pieç che tu mi peeestis cui pîts sul cjâf e 

dooome cumò tu ti inacuarzis di me?», e disè la vôs di prime, simpri involuçade inte 

canevace, sierade inte scjatule, ma no plui sot tiere. 

Numar nol podeve falâ: la vôs e vignive di sot dai soi pîts, e ve difat che si sintì jevâ sù 

un altri pôc. 

«Ma sêstu par câs une gotute di aghe?» al domandà, ancje se, al pensà, al jere miôr se no 

fos stade une gotute di aghe, jessint che cuntune vosone cussì, cuissà trop grande che e 

jere, e lui nol jere nancje bon di vogâ! 

«Nooo no no. No soooi une gotute di aghe», e rispuindè la vôs, inmò dentri de canevace, 

ma no plui sot tiere e nancje inte scjate. Numar al suspirà, solevât, e anzit, cumò che al  

cjalave miôr, chei doi sot di lui, ancje se a jerin sporcs di tiere, a jerin pardabon masse 

toronts par jessi doi claps! 

Numar al le indaûr e dopo ju saltà, doprant l’1 come se al fos une aste par fâ i salts cun 

l’aste (anzit, in chel câs si varessin vût di clamaju salts cun l’1).  

«Ahi!» si sintì cuant che al pontà l’1, e subit si cjatà di chê altre bande dai claps, denant 

nuiemancul che di doi voglons scaturîts e spalancâts.  

«Oooh», al esclamà. 



«Oooh», i rispuindè une bocje 

grandonone, pene sot chei voi. 

«Mandi», al disè Numar, curiôs, «Si che 

duncje, tu tu saressis il cjâf?» 

«Il cjâf?» 

«Sì, insome… il cjâf di chel li, daûr di te», 

al sclarì Numar, segnant l’Arc cul 1, inmò 

sporc di tiere. L’Arc di Sant Marc al jere 

ancjemò in cîl, e al straversave dut par 

intîr il Bosc di Çuf. 

Chel cjâf si alçà sù fin parsore i arbui e si 

voltà, cjalant la direzion dulà che al 

segnave Numar. 

«Ma jo daûr di meee no viôt nissun. Sigûr 

che al seeedi cualchidun?» 

«Sì, ve po! Chel li! L’Arc di Sant Marc. Tu, sêstu il so cjâf?» 

«Mmm… non mi pâr. Jo soi il gno, di cjâf», al rispuindè il cjâf dal Arc. 

«E alore cui saressistu?» al domandà Numar, un po’ confusionât di chê cjacarade cence 

numars. 

«Io mi claaami Marc, e chest al è il cjâââf di Marc, ven a stâi jo. E Marc al è il non, nooo 

mi clami Arc di Sant, jo. Nooo no no». 

«E parcè a varessistu di clamâti Arc di Sant, scuse?», al domandà Numar, inmagât dal 

fevelâ di chê creature bocognone. 

«Tu lu âs diiite tu! Arc di Sant Marc, ma jo ti dîs che mi claaami dome Marc, e che o sepi 

jo, no soi naaancje sant!». 

E cussì Numar al capì tantis robis dutis intun colp e al tacà a metilis in ordin e contâlis, 

parcè che i plaseve fâ cussì, par dâ dai numars ai pensîrs. 

1, al capì che l’Arc di Sant Marc si clamave dome Marc, e clamantsi dome Marc, cence 

Arc, nol varès mai podût tirâ une frece, ametint che al ves vudis frecis di tirâ. 

2, al capì che Marc, che prime lui al crodeve che al fos un arbul, e prime ancjemò al 



crodeve che al fos un Arc di Sant Marc, e prime 

ancjemò nol crodeve che al fos nuie, nol jere invezit ni 

un Arbul, ni un Arc di Sant Marc, ni un Nuie, ma al jere 

un Marc, ven a stâi un lunc madracon colorât come 

chel che al veve devant dai voi cumò. 

«E chest al è il pensîr numar 2», al disè a vôs alte, jessint il secont pensîr un tichinin plui 

lunc dal prin, e vint voie di sigurâsi che al podès stâ intun numar sôl. 

«Il pensîr nuuumar 2», al ripeté Marc, cence un parcè. 

«3,» al disè Numar, «Marc, ven a stâi tu, tu âs il vizi di jemplâ dutis lis frasis di vocâls». 

«Nooo je vere, ‘nt met dooome cualchidune di plui! O ai la vôs graaande, jo, se no no 

rivi a fâle stâ deeentri tes peraulis!» al ribatè Marc.  

«4,» al le indeant Numar, che nol voleve pierdi il cont, «Marc, ven a stâi simpri tu, tu 

devis jessi un tichinin sort». 

«Nooo je vere, al è dome parcè che mi van lis lidrîs dai morâi intes oreeelis, cuant che o 

ai il cjâf sot tiere!». 

«E 5,» al finì Numar, «o ai capît che Marc, ven a stâi une altre volte simpri tu, tu sparissis 

svelt svelt tant che un madrac, jessint che ancje se tu sês bocognon, si viôt che tu sês pûr 



simpri un madrac, e i madracs a scjampin vie svelts e no tornin indaûr, come lis Moscjis 

Panzonis». 

«Nooo je vere, jo no scjampi vie sveeelt, dome che nissun mi cjaaale a lunc e alooore no 

si inacuarzin di cuant che o voi vie».  

«A proposit,» al domandà Numar, pensierôs, «Jo mi clami Numar, e o stevi pensant… 

ma no sêstu fûr di un pôc masse di timp? Ti stoio forsit disturbant?» 

«Nooo no no», al rispuindè Marc, ma lu si viodeve un pôc agjitât (e cuant che Marc al 

jere agjitât, a tacavin a misturâsi ducj i colôrs un cun chel altri, propit come che al steve 

capitant in chel moment). E Marc? Ce no ti fasial? Al cirì di meti il cjâf sot tiere, ta la 

buse di dulà che al jere saltât fûr. 

BONNNK!   

Al cjapà une cjavade che i centenà dut!  

La tiere si jere suiade e induride. 

«Ahi! Uhi! Ooohi!» al vaiulì Marc, «E 

cumò no pues pluuui tornâ inte mê tane! 

La tiere e je masse duuure! Mi tocjarâ 

spietâ un aaaltri temporâl!»  

E jù lagrimons grancj tant che piruçs. E 

cun di plui di ducj i siet colôrs!  

A colarin jù lagrimons blu e zâi e viole e 

verts e ros e narançon e parfin lagrimons 

colôr  perlin, che cumò sì che Numar al 

capì cual che al jere, e difat al jere 

compagn a lis pomulis di Çussescusse. 

Numar, displasudissim, si sentive une vore 

in colpe par vê fat vaî Marc, e jessint che 

chel nol voleve savent di fermâ, pense che 

ti pense, al rivà a fâsi vigni iniment une 

idee di chês cun tancj 0. 

Cun il 3 ribaltât parsore il cjâf, e il 6 e il 9 



sui flancs, al tacà a cori di ca insom a là in som a cjapâ sù i lagrimons di Marc. E ciaf, e 

ciof, e ciuf, e cifciaf e ogni volte une piruç colorât di aghe al colave dentri, cence nancje che 

si misturassin. Di bot e sclop, intant che Marc al jere inmò li a frignutâ, e anzit, al veve 

ancje provât un par di voltis a tornâ dentri de tiere, cjapant dome altris dôs pachis, ve li 

che Numar al veve jemplât dut ce che al podeve. 

«Vonde vaiût!» i cridà a Marc, «Sai jo cemût fa a fâti torna te tô tane!» 

Chel altri al sangloçâ inmò un pôc e po dopo al cjalà chê creaturute. Parcè che o vês di 

savê che ancje se Numar al jere vonde bocon, par un come Marc al restave une 

creaturute. 

«Cemûûût?» al domandà plen di sperance. 

«Cjale!» e disint cussì al svuedà ducj i lagrimons suntun splaç di tiere par imbombîlu par 

ben. «Prove cumò!» 

Marc nol pensà parsore nancje un moment, e ancje se al veve un pocje di pôre – che lis 

cjavadis non fasevin migo tant ben –al rivà a sparî dentri te tiere, cidin cidin cence nancje 

spostâ un clap, e cun di plui tirantsi daûr dut il rest dal Arc. 

Sul cîl parsore il Bosc di Çuf a restarin dome tantis piçulis nulis blancjis e zuarinis. 



Numar nol fasè in timp a gjoldi, che velu di gnûf il cjâf 

di Marc che al tornave fûr, dret come spaghet, e che al 

rideve dut content e si scjassâve dut, misturant i colôrs. 

«Graaassie! Cumò o pues tornâ inte taaane cence scugnî 

spietâ il prooossim burlaç!» 

«Ma di nuie, Marc!» al rispuindè Numar, sbassant timit 

il 8. 

«Tu sês prooopit un amì!» 

«Oh… un amì… Pardabon?» 

«Ben… tu âs vût une ideeee par me e tu mi âs judât. No faaasino cussì i amîs?» 

«Juste! Alore ancje tu tu sês un gno amì!» al disè Numar, che un amì no lu veve mai vût, 

e inmò mancul un grandonon come Marc. 

«Oh… Ma jo no ai vuuude nissune idee par te…» 

«Mmm… e je vere… però no tu ti sês inrabiât cun me! Nancje cuant che ti ài talpassât il 

cjâf!», i disè Numar, contenton di vê un amì. Cumò i pareve di savê dut sui amîs e nol 

viodeve la ore di spiegâlu a Marc. «I amîs a son chei che si inrabiin fra di lôr» al continuà.  

«E alore o vin doooi amîs!» al businâ Marc, feliç come Numar, parcè che ancje lui nol 

veve mai vût un amì. 

«2 amîs?», al domandà Numar, che cul numar 2 nol veve masse amicizie.  

«Doooi amîs, sì. Tu tu ‘nd âs un, che soi jo, e jo ‘nd ai un altri, che tu sês tu. E si come jo 

no soi te, al vûl dî che in dut a fasin doooi amîs!» 

«Tu âs reson!» al concludè Numar, sodisfat di chel resonament. «I amîs no puedin jessi 

mancul di doi!» 

«E cumò però o aaai di scjampâ, si no mi cjapi une altre bote tal cjâf. Mandi Numar!» e 

vie al sparì dentri te tiere cun ducj i siei colôrs. 

«Mandi Marc», al fasè juste in timp a dî Numar, saludant cu la gjambute dal 7. 


